
Innspel til faggrunnlag for bestandsmål for ulv og ulvesona 
 

Det blir vist til KLD sitt dokument om faggrunnlag om bestandsmål for ulv og ulvesone, datert 

31.10.2014. 

 

Oppsummering 

Rovviltnemnda i region 1 anbefaler at dagens modell for ulvesone og bestandsmål for ulv 

blir opprettheldt. Region 1 meiner at denne modellen er den minst kontroversielle, der 

konflikten til ei viss grad kan førebyggjast, og samtidig den modellen som best tar vare på 

bestanden slik situasjonen er i dag. Vurderinga er basert på ein situasjon der bestandsmåla 

er tenkt vidareført omtrent på dagens nivå. 
  

Rovviltnemnda i region 1 sitt innspel til ulvesona  

Det er lagt fram fleire alternative modeller for korleis ulvesona skal sjå ut framover. Region 1 trur 

at den  minst konfliktfylte løysinga, er vidareføring av dagens modell. Dagens forvaltningssone 

for ulv strekker seg øst for Glomma gjennom Hedmark og gjennom deler av Oslo, Akershus og 

Østfold. Her kan tre ulvefamiliar etablere seg. Dette er eit område der det kjem ulv frå Sverige, og 

det er allereie investert mykje i omstilling og førebyggjande tiltak i området. Dette talar for å 

vidareføre dagens sone. Ved å vidareføre dagens sone, vil heller ikkje den ulven som har etablert 

seg i området i dag, bli forstyrra. Region 1 meiner at dette er den løysinga som er mest forutsigbar 

for både næring og verneinteressene.  

 

Som ei ulempe med denne modellen, er det peika på at det er høgt konfliktnivå knytt til dagens 

sone, og at den legg begrensing for enkelte næringar. Nemnda har forståing for dette, men trur 

konfliktnivået vil auke dersom dagens sone blir utvida. Nemnda kan vanskeleg sjå for seg gode 

alternativ til dagens modell som er forutsigbar for både næring og verneinteressene.  

 

Region 1 vil rå frå ei total oppheving av ulvesone. Ei oppheving av ulvesona vil truleg føre til eit 

svært høgt konfliktnivå. Det vil føre til ein uforutsigbar kvardag for beitenæringa, då det vil vere 

uklårt kor myndigheitene går inn for at ulven kan få etablera seg. Det er i dag etablert grupper av 

ulv i dagens ulvesone, og ei fjerning av ulvesona vil og føre til ei mindre forutsibar forvalting av 

ulvebestanden, då allereie etablert ulv vil kunne bli teken ut. Samtidig må storleiken på 

forvaltningssona vere tilstrekkeleg til at det fastsette bestandsmålet kan halde seg innanfor sona.   

Det blir også vist til vår uttale om ulvesona datert 11.09.2013.  

 

Rovviltnemnda i region 1 sitt innspel til bestandsmål  

Individregistrering og registrering av familiegrupper er lagt fram som alternativ til dagens 

registrering av ynglingar.  

 

Ved individregistrering vil bestandsmålet vere nådd uavhengig av om det er 30 hannulver i landet, 

eller fleire familiegrupper med meir jamn kjønnsfordeling. Ein situasjon med mange hanndyr vil i 

liten grad bevare bestanden. I tillegg vil ein slik situasjon kunne føre til auka konfliktnivå, då ein 

situasjon med mange hanndyr truleg vil resultere i fleire streifdyr i landet. Region 1 trur ikkje 

individregistrering er ei god løysing.  

 

Når det gjeld registrering av familiegrupper eller ynglingar, har ikkje nemnda nokre klare 

synspunkt på val av modell. Det er ikkje på plass nokon samarbeidsavtale med Sverige om 

bestandsmål på ulv. Så lenge det framleis er tale om bestandsmål for Noreg åleine, ser ikkje 

nemnda noko problem med å vidareføre dagens modell med registrering av ynglingar, samt 

vidareføre dagens forvaltning av grenserevir.  

